Quarts de finala.
· P : - Enfin qu’i em arribats a las causas seriosas Gui, los quarts de finala d’aquesta copa deu monde de rugbi 

· G : - E quiò, après la purmèra partida de la competicion qu’ac podem diser hòrt desequilibrada e sovent decebenta, las partidas a eliminacion dirècta que ns’an balhat lo lor verdicte urós o … malurós ! Mes abans de començar, que voleri parlar de la maishanta evolucion deu comportament deus espectators qui’s semblan mei anar mei aus deu fotbòl. Non respècte de la minuta de silenci per las victimas totas deu conflicte enter Israèl e Hamas, e peu professor assassinat quauques dias a. En plaça qu’avom un quasi horvari lhèu pr’amor de l’anóncia hèita en francés e anglés sonque quan milierats de latinòs qu’èran presents. E quiò sénhers organisators, l’espanhòu qu’ei enqüèra ua lenga viva hòrt espandida dens lo monde sancer.
· P : - Vam tornem tau rugbi Gui.
· G : - País de Galas - Argentina. Après un començar de partida tot a l’avantatge deus galés e de l’aute costat parats mancats dab mantuas fautas de mans deus argentins, chic a chic las causas que cambièn e la valéncia, la fòrça e lo fisic deus latinòs que s’impausèn. Partida laboriosa mes suspens dinc a la fin. Victòria d’Argentina 29/17.
· P : - E la 2au partida deu dia  Irlanda/NZ. Enfin lo haut nivèu ?
· G : - Solide peu còp qu’avom tot, lo jòc classic deus irlandés dab fòrça e rigor e, quan tostemps plan organisat e fisic, lo jòc plen d’imaginacion deus black dab jogadors exepcionaus. Suspens dinc a la fin on a maugrat de 5mn de possession de la bala dont 3mn dens lo temps suplementari, los irlandés non s’i escadón pas ! Avistz-ve, los All Black que son retrobats. Victòria deus neozelandés 28/24
· P : - Gui, a notar aci tanben la manca de respècte de la minuta de silenci, causa susprenenta peus espectators irlandés, e tanben lo non respècte deu famós Haka qui estó estofat peus crits deus suportaires. Plan segur aqueths Haka que son devienuts espectacles vertadèrs, mes qu’an tostemps per aqueths País ua fòrta significacion que’s  dèu d’estar respectada.
· G : - Partida Anglatèrra – Fidji : indecision enqüèra aci dinc a las darrèras minutas, la differéncia que’s hasó dab un gèsta tornat de mòda, lo « dròp goal » de l’Andy Farrel. Ailàs los fidjians qu’an perdut lo lor jòc tradicionau hèit de corsas de tots los cantons deu terrenh, de holia, d’improvisacions. Adara « la pata anglosaxon » marcada per la rigor que s’ei impausada e ne vedem pas que hurtivament lo jòc d’autes còps qui ns’agradava tant. Donc Anglatèrra que serà dens lo darrèr carrat après la victòria 20/14.
· P : - E tà n’acabar dab aqueths quarts de finala, França - Afr.deu Sud.

· G : - E quiò, la partida de l’espèr o deu desespèr, suspens dinc a la fin. Oposicion d’estil dab medisha fòrça de percussion, duretat au mau, jogadors deus bons. Totun l’Afr. deu Sud que’m semblava mei matura, mei assegurada dens son jòc. Costat francés quauquas pècas benignas qui au finau costavan car atau com las maishantas recepcions de còp de pè, lo maishant desgatjament sus penalitat e a la fin ensais per Afr. deu Sud. O enqüèra tranformacion d’un ensai francés contrada, 2 punts de mensh çò qui aurè lhèu tot cambiat au finau, etc. La fauta a l’arbitratge ? tròp aisit de’n parlar mes ne crédi pas. Qu’ei de dòu har de pèrder atau mes qu’ei lo jòc. Conclusion, lo nòste robokop lo Dupont ne ns’a pas miats tà la victòria, lhèu dens 4 ans ? E donc des.hèita de França 28/29. Fin d’ua bèra istòria.
· P : - E adara dab un nhacòt au còr, qu’espiaram en fin de setmana las miejas finalas totun prometedissas  Argentina-NZ lo divés 20 qui vien e Anglatèrra - Afr.deu Sud lo dissabte 21.  
Vam, dinc a la setmana qui vien  sus Ràdio Cap a Cap.
